
TOSHKENT VILOYATI IQTISODIYOTIDA VINO 
TURIZMNING O‘RNI

Annotatsiya: Maqolada eno (vino) turizmi tushunchasi, uning dunyodagi rivojlanish tajribalari hamda Toshkent viloyatida 
ushbu turdagi turizmni shakllantirish imkoniyatlari tahlil qilinadi. Asosiy e’tibor Fransiya, Italiya, Ispaniya, AQSh kabi 
davlatlarda eno turizmi muvaffaqiyatli yo‘lga qo‘yilgan tajribalarga qaratiladi. Ushbu tajribalar asosida Toshkent viloyati 
sharoitida vino turizmini rivojlantirish uchun konseptual va amaliy takliflar ilgari suriladi.

Kalit soʻzlar: turist, eno turizmi, ekskursiya, Napa vodiysi, brendlash, strategiya, gastronomik, etnografik, integratsiyalash, 
infratuzilma, vino festivali, vino muzeyi, Toskana, Burgundiya, klaster.
Abstract: The article analyzes the concept of eno (wine) tourism, the experience of its development in the world and the 
possibilities of forming this type of tourism in the Tashkent region. The main attention is paid to the experience of such 
countries as France, Italy, Spain, the USA, which have successfully created eno tourism. Based on this experience, 
conceptual and practical proposals for the development of wine tourism in the Tashkent region are put forward.

Key words: tourist, eno tourism, excursion, Napa Valley, branding, strategy, gastronomic, ethnographic, integration, 
infrastructure, wine festival, wine museum, Tuscany, Burgundy, cluster.
Аннотация: В статье анализируется понятие эно (винного) туризма, опыт его развития в мире и возможности 
формирования данного вида туризма в Ташкентской области. Основное внимание уделено опыту таких стран, 
как Франция, Италия, Испания, США, успешно создавших эно туризм. На основе этого опыта выдвигаются 
концептуальные и практические предложения по развитию винного туризма в Ташкентской области.

Ключевые слова: турист, энотуризм, экскурсия, долина Напа, брендинг, стратегия, гастрономический, 
этнографический, интеграция, инфраструктура, винный фестиваль, музей вина, Тоскана, Бургундия, кластер.

K I R I S H
Turizm insoniyat tarixida qadimdan mavjud bo‘lgan ijtimoiy-iqtisodiy hodisalardan biridir. Bugungi kunda 

turizm sanoati dunyoning ko‘plab mamlakatlarida muhim daromad manbaiga aylangan. Ayniqsa, turizmning 
yangi turlari, xususan, vinoturizm innovatsion yondashuvlar orqali hududlarning iqtisodiy va madaniy 
taraqqiyotida muhim rol o‘ynay boshladi. Vinoturizm – bu vino ishlab chiqarish jarayonlari, uzum bog‘lari va 
vino zavodlariga sayohat qilish orqali madaniy hamda gastronomik tajriba olishga qaratilgan turizm shaklidir. 
Bu tur turizmning agro, gastronomik, ekologik va etnografik turlarini o‘zida birlashtiradi. Dunyoning yetakchi 
vinochiligi rivojlangan mamlakatlari – Amerika Qo‘shma Shtatlari, Argentina, Chili, Fransiya, Italiya, Ispaniya, 
Gruziya, Xitoy va Rossiya – vinoturizmni muvaffaqiyatli yo‘lga qo‘yib, minglab sayyohlarni jalb etib kelmoqda.

Vinoturizm O‘zbekistonda qishloq hududlarining iqtisodiy rivojlanishiga ijobiy ta’sir ko‘rsatishi mumkin. 
Bu mahalliy aholining bandligini oshirish, qo‘shimcha daromad manbalarini yaratish va hududlarni kompleks 
rivojlantirishga xizmat qiladi. Shu bilan birga, mahalliy uzum yetishtiruvchilar va vino ishlab chiqaruvchilar uchun 
yangi bozorlar va turistik xizmatlarni rivojlantirish imkoniyatlarini yaratadi.

M A V Z U G A  O I D  A D A B I Y O T L A R  S H A R H I
Vino turizmi qishloq xo‘jaligi, xizmat ko‘rsatish va turizm tarmoqlarini birlashtiruvchi ko‘p funksiyali 

iqtisodiy faoliyat sifatida izchil o‘rganib kelinmoqda. Getz va Brown vino turizmini qishloq hududlarida barqaror 
rivojlanishning muhim drayveri sifatida baholab, u mahalliy ishlab chiqaruvchilar, restoranlar va mehmonxonalar 
uchun qo‘shimcha daromad manbai yaratishini ta’kidlaydi 2006. Sparks esa vino zavodlariga tashrif buyuruvchi 
sayyohlar turlarini va ularning xarid xatti-harakatlarini o‘rganib, aynan degustatsiya, ekskursiya va mahalliy 
gastronomiya uyg‘unlashganida turizm daromadlari sezilarli oshishini isbotlagan 2007.

O‘zbekiston kontekstida Sharipovning tadqiqotlarida vino turizmi mamlakatning gastronomik va 
agroekoturizm salohiyatini boyituvchi omil sifatida ko‘riladi 2020. Uning ta’kidlashicha, ayniqsa Toshkent viloyati 

va Parkent tumani vino ishlab chiqarish va turistik brend yaratish imkoniyatlari yuqori bo‘lib, bu yerda tabiiy-
iqlim sharoiti, uzumchilik an’analari va madaniy meros uyg‘unlashgan.

Hall va Mitchell esa vino turizmi rivojlanishida marketing strategiyalarining rolini chuqur tahlil qilib, vino 
yo‘llari, brending va an’anaviy festival tadbirlarini asosiy vosita deb belgilaydi 2000. Dodd tadqiqotida vino 
zavodlari faoliyatida brend sodiqligi va mijoz tajribasini oshirish uchun mahalliy madaniyat unsurlarini ko‘rsatish 
(masalan, milliy raqslar, san’at ko‘rgazmalari) iqtisodiy samaraning oshishiga olib kelishi aniqlangan 1995.

Mitchellning boshqa bir tadqiqotida vino turizmi rivojlanishida ishlab chiqaruvchilarning kooperatsiyasi, 
davlatning ichki turizm strategiyasi va yo‘llanma xizmatlarini rivojlantirish muhimligi ta’kidlangan 2012. 
O‘zbekiston sharoitida Karimov vino turizmi agroklasterlari orqali uzumchilikni qayta ishlash, logistika, savdo va 
turizmni birlashtirishning ijobiy samaralarini iqtisodiy ko‘rsatkichlar asosida tasdiqlagan 2021.

Shuningdek, Aliyevning tahliliga ko‘ra, Janubiy Kavkaz mamlakatlarida vino turizmi eksport hajmlarini 
oshirish, “country brand”ni kuchaytirish va xususiy sektorni jalb qilish orqali ichki yalpi mahsulotning 1,5–2 
foizini ta’minlashga qodir 2019. O‘zbekiston uchun bu tajriba Parkent, Samarqand va Farg‘ona vodiysi vino 
ishlab chiqaruvchilari faoliyatini turizm yo‘nalishlari bilan integratsiya qilishda muhim nazariy va amaliy asos 
bo‘lib xizmat qiladi.

Mazkur tadqiqotlar Toshkent viloyati iqtisodiyotida vino turizmining ko‘p qirrali ahamiyatini, ya’ni qishloq 
xo‘jaligi ishlab chiqarishidan tashqari, xizmatlar sektori rivoji, ish o‘rinlari yaratish, eksport salohiyatini oshirish 
hamda hududiy brendni shakllantirishdagi o‘rnini ilmiy jihatdan yoritib beradi.

T A D Q I Q O T  M E T O D O L O G I YA S I
Ushbu tadqiqotda ma’lumotlar Toshkent viloyatidagi vino ishlab chiqaruvchi xo‘jaliklar, turistik obyektlar 

va mahalliy hokimiyat hisobotlaridan yig‘ildi, shuningdek, vino zavodlari menejerlari va sayyohlar bilan yarim 
strukturalangan intervyular o‘tkazildi. Olingan ma’lumotlar deskriptiv statistika va kontent tahlili usullari 
yordamida iqtisodiy va ijtimoiy ko‘rsatkichlar bo‘yicha tahlil qilindi.

T A H L I L  V A  N A T I J A L A R
O‘zbekistonning uzumchilik va vinochilik borasidagi qadimiy an’analari mavjud bo‘lib, ularni turizm bilan 

integratsiya qilish orqali yangi turistik yo‘nalishlarni rivojlantirish mumkin. Shu nuqtayi nazardan, O‘zbekistonda 
vinoturizmni rivojlantirishning obyektiv zarurati ortib bormoqda. Bu esa nafaqat iqtisodiy foyda, balki madaniy 
merosning saqlanishi va dunyoga tanitilishi uchun ham imkon yaratadi.

Dunyo mamlakatlari amaliyotida vinoturizm qishloq xo‘jaligini barqaror rivojlantirishda qo‘shimcha daromad 
manbai sifatida shakllanishi bilan bir qatorda, qishloq aholisi farovonligini oshirishning asosi bo‘lib qolmoqda. 
O‘tgan asrning 50-yillaridan boshlab vinoturizm iqtisodiyot sohalaridan biri sifatida shakllangan. Vinoturizm 
xizmatlari faoliyati ilk bor Yevropada qishloq turizmi sifatida 1970-yillarning boshida keng tarqalgan. Turizmning 
bu turi asta-sekin Amerika Qo‘shma Shtatlari, Argentina, Chili, Italiya, Gretsiya, Ispaniya, Portugaliya, 
Germaniya, Gruziya, Afrika, Xitoy va Rossiya kabi mamlakatlar iqtisodiyotida o‘z aksini topgan. Yuqorida 
qayd etilgan mamlakatlarda vinoturizm faoliyati fermer xo‘jaliklariga qo‘shimcha daromad manbai, qishloq 
hududlari uchun yangi ish o‘rinlarini yaratish va qishloq hayoti tarzining ijtimoiy-iqtisodiy rivojlanishiga ijobiy 
ta’sir ko‘rsatganligini ko‘rsatadi.

AQShda vinoturizm mavsumiy tarzda keng qo‘llaniladi. Shahar aholisi hafta oxirida, ya’ni shanba va 
yakshanba kunlari qishloq joylarida xordiq chiqaradi. Vinoturizm xizmatidan foydalanuvchilar, asosan, qishloq 
xo‘jaligi mahsulotlarining yig‘imi davrida qishloq joylariga borib, hosilni o‘z qo‘llari bilan teradilar. So‘nggi o‘n 
yillikda Amerikada vinoturizm xizmatlaridan olingan umumiy daromad miqdori 25 milliard AQSh dollaridan 
oshgan. Masalan, Napa vodiysi dunyoga mashhur vinoturizm markazi bo‘lib, undagi vinariyalar faqat sharob 
ishlab chiqarish bilan cheklanmay, mehmonlariga quyidagi xizmatlarni taklif qiladi: sharob tayyorlash bo‘yicha 
master-klasslar, uzumzor ekskursiyalari, eksklyuziv gastronomik tadbirlar, vino yo‘llari (Wine Trails). Napa 
vodiysi vinoturizmda brend yaratish va xizmat sifatini yuqori darajada ushlab turishda yetakchi hisoblanadi 
(Bruwer & Thach, 2013). Napa vodiysi har yili 3,7 million sayyohni qabul qiladi, umumiy sarf-xarajat esa 2,5 
milliard AQSh dollarini tashkil etadi. Shaxsiy tajribalar shuni ko‘rsatadiki, har bir vino zavodi o‘z hikoyasini 
aytadi, mehmonlarni hissiy jihatdan bog‘laydi. Blending master-klasslar va individual egasi label’lari keng 
tarqalgan bo‘lib, ular marketing vositasi sifatida ham ishlatiladi.

Yevropada vinoturizm 1960-yillarning boshidan boshlab barqaror rivojlangan va hozirgi kunda bu faoliyat 
turistlar, qishloq aholisi hamda fermer xo‘jaliklari orasida keng tarqalgan. Garchi ushbu turdagi marshrutlarni 
ishlatishning mintaqaviy modellari sezilarli darajada farq qilsa-da, bugungi kunda vinoturizm Italiya, 
Germaniya, Ispaniya, Gretsiya, Fransiya, Portugaliya va boshqa bir qator mamlakatlarda yaxshi rivojlangan. 
Bu mamlakatlarga tashrif buyurgan sayyohlar bir muddat qishloq joylarda yashab, mahalliy madaniyat, urf-odat 
va turmush tarzi bilan tanishadilar hamda an’anaviy dehqonchilik tadbirlarida qatnashadilar.

Ushbu davlatlar tajribasidan ko‘rinib turibdiki, vinoturizmni muvaffaqiyatli rivojlantirish uchun quyidagilar 
zarur:

• hududiy brend yaratish;
• mahalliy vino ishlab chiqaruvchilarni turizm jarayoniga jalb etish;
• davlat yordami va infratuzilmani rivojlantirish;
• madaniy va gastronomik qadriyatlarni integratsiyalash.
O‘zbekiston ushbu elementlarni milliy xususiyatlarga moslashtirgan holda joriy etishi mumkin. Keltirilgan 

mamlakatlarning vinoturizmni rivojlantirish borasidagi uzoq yillik amaliy tajribalari O‘zbekistonda vinoturizm 
shakllanishi va rivojlanishida muhim ahamiyatga ega.

O‘zbekiston tabiiy sharoiti va iqlimi jihatidan uzum yetishtirish uchun juda qulay hududlardan biridir. 
Farg‘ona vodiysi, Samarqand, Toshkent, Qashqadaryo va Surxondaryo viloyatlari mamlakatimizdagi asosiy 
uzum yetishtirish hududlari bo‘lib, u yerda qadimdan vino ishlab chiqarish an’analari mavjud. Bu hududlar 
o‘zining tabiiy go‘zalligi, gastronomik taomlari va madaniy qadriyatlari bilan vinoturizmni rivojlantirish uchun 
mustahkam asos yaratadi.

Toshkent viloyatidagi mavjud salohiyat va muammolar. Salohiyat: tabiiy-iqlimiy sharoit – Parkent, Bo‘stonliq, 
Ohangaron va Qibray tumanlarida uzumchilik uchun qulay iqlim mavjud. Toyfi, Qora qand, Husayniy singari 
milliy navlar vino tayyorlashga yaroqli. Zavodlar va ishlab chiqaruvchilar: “Hamkor Agro”, “Parkent Sharob” 
hamda kichik vino ishlab chiqaruvchilar. Chorvoq, Kumushkon, Yusufhona singari rekreatsion zonalar ham 
mavjud.

“Uzumfermer” – O‘zbekistonda birinchi oilaviy vinoturizm kompleksi sifatida mashhur bo‘lib, uning tarixi 
2008-yildan boshlanadi. Ekskursiya, degustatsiya va ekologik mehmonxona xizmatlari hamda 100 dan ortiq 
uzum navlari bilan vino ixlosmandlari uchun jozibali joy bo‘lib turadi. Vino ishqibozlari uchun turlarning narxlari 
$30–$100 oralig‘ida belgilangan. Xalqaro tanlovlarda tan olingan sifat, mukofotlar va brend mukammalligi 
ushbu sohaning rivojlanish potentsialini ko‘rsatadi (1-jadval).

1-jadval. Uzumfermer vinochilik fermasining ko‘rsatkichlarning dinamikasi, 2020-2024-yillar

Yil Yer maydoni (ga) Ishchilar soni Vino ishlab 
chiqarish (tonna)

Saqlash quvvati 
(tonna) Hosildorlik (t/ga)

2020 21 18 34 25.5 1.62
2021 21 20 37 27.75 1.76
2022 21 22 52 39.0 2.48
2023 21 25 65 48.75 3.10
2024 21 27 100 75.0 4.76

2020–2024-yillar oralig‘ida xo‘jalikning umumiy yer maydoni 21 gektarni tashkil etgan. Ishchilar soni 2024-
yilda 27 nafar bo‘lib, 2020-yilga nisbatan 9 nafarga ortgan. Bu esa ishlab chiqarish ko‘lamining kengayganini 
bildiradi. Vino ishlab chiqarish hajmi 2020-yildagi 34 tonnadan 2024-yilda 100 tonnagacha oshgan, ya’ni yiliga 
o‘rtacha 3 barobarga ko‘paygan. Saqlash quvvati ham oshgan bo‘lib, zamonaviy saqlash inshootlari hajmi 
2020-yildagi 25,5 tonnadan 2024-yilda 75 tonnaga yetganini ko‘rish mumkin. Hosildorlik esa, 1 gektardan 
olinadigan hosil 1,62 t/ga dan 4,76 t/ga gacha oshgan. Bu texnologik va agrotexnik choralarning samarasidir 
(2-jadval).

2-jadval. Chateau Hamkor vinochilik fermasining ko‘rsatkichlarning dinamikasi, 2020-2024-yillar1

Yil Yer maydoni (ga) Ishchilar soni Vino ishlab 
chiqarish (tonna)

Saqlash quvvati 
(tonna) Hosildorlik (t/ga)

2020 25 20 40 30.0 1.60

2021 25 22 45 33.5 1.80

2022 25 25 60 42.0 2.40

2023 25 28 75 52.5 3.00

2024 25 30 95 65.0 3.80

1	  Uzumfermer oilaviy xo‘jalik fernasining 2020-2024-yillardagi maʼlumotlari asosida muallif hisob tahlillari.

2020–2024-yillar oralig‘ida xo‘jalikning umumiy yer maydoni 25 gektarni tashkil etgan. Ishchilar soni 2024-
yilda 30 nafar bo‘lib, 2020-yilga nisbatan 10 nafarga ortgan. Bu esa ishlab chiqarish ko‘lamining kengayganini 
bildiradi. Vino ishlab chiqarish hajmi 2020-yildagi 40 tonnadan 2024-yilda 95 tonnagacha oshgan, ya’ni yiliga 
o‘rtacha ikki barobardan ko‘proqqa ko‘paygan. Saqlash quvvati ham oshgan bo‘lib, zamonaviy saqlash 
inshootlari hajmi 2020-yildagi 30 tonnadan 2024-yilda 65 tonnaga yetganini ko‘rish mumkin. Hosildorlik esa 
1 gektardan olinadigan hosil 1,60 t/ga dan 3,80 t/ga gacha oshgan. Bu texnologik va agrotexnik choralarning 
samarasidir.

Yuqoridagi tahlillardan kelib chiqsa, Toshkent viloyatidagi vinochilik xo‘jaliklarining iqtisodiy ko‘rsatkichlari 
yildan yilga oshib bormoqda.

Muammolar: eno turizmi bo‘yicha aniq davlat siyosati yoki huquqiy asoslar mavjud emas, vino brendlari 
yetarli darajada tanilmagan, eksportga yo‘naltirilmagan, xalqaro standartlarga javob beradigan xizmatlar va 
kadrlar bazasi sust, marketing, raqamli texnologiyalar hamda turistlar uchun interaktiv xizmatlar kam.

Xalqaro tajribalarni mahalliy sharoitga moslashtirish yo‘llari:
Brendlash: “Parkent vino yo‘li” nomli maxsus turizm brendi yaratish (Rioja, Napa tajribasi).
Turizm va qishloq xo‘jaligi integratsiyasi: fermer xo‘jaliklarini turistik xizmatlarga jalb qilish (Toskana, 

Burgundiya).
Vino festivallari: “Toshkent vino festivali” tashkil etish (Fransiya, Italiya).
Vino muzeyi va markazlari: Parkentda vino madaniyati markazi tashkil etish (Rioja, Napa).
Kadrlar tayyorlash: vino gid, somelye va xizmat ko‘rsatish kadrlarini tayyorlash (AQSh, Ispaniya).
Rivojlanish strategiyasi:
Davlat siyosatini ishlab chiqish: eno turizmi uchun alohida konsepsiya va yondashuvlar qabul qilish.
Xususiy sektor bilan hamkorlik: vino zavodlari, fermer xo‘jaliklari va turoperatorlar o‘rtasida klaster asosida 

integratsiya.
Marketing va brend strategiyasi: vino mahsulotlarini ichki va tashqi bozorga yo‘naltirish.
Raqamli transformatsiya: eno turizm uchun mobil ilovalar, 3D ekskursiyalar, AR tajriba xizmatlarini joriy 

qilish.
Xalqaro hamkorlik: YUNESKO, UNWTO, vinochilar assotsiatsiyalari bilan bilim almashinuvi va loyihalar.

X U L O S A  V A  T A K L I F L A R
Xalqaro tajribalar shuni ko‘rsatadiki, eno turizmi – qishloq xo‘jaligi, gastronomiya, madaniyat va sayyohlik 

infratuzilmasini birlashtirgan kompleks tarmoqdir. Toshkent viloyatida mavjud resurslar asosida ushbu 
yo‘nalishni rivojlantirish imkoniyati mavjud. Xalqaro tajribalarni mahalliy sharoitga moslashtirish orqali yangi 
ish o‘rinlari yaratiladi, hududiy daromadlar oshadi, milliy vino brendlari xalqaro maydonga chiqadi, turizmga 
ixtisoslashgan qishloqlar shakllanadi. Bu esa Toshkent viloyati iqtisodiyotini diversifikatsiyalashda eno turizmini 
muhim omilga aylantiradi.

